
MINUTI

Il-Minuti tal-Laqgħa Nru 5, li saret fit-3 ta’ Lulju 2023, ġew ikkonfermati.

L-ISPEAKER (Onor. Anġlu Farrugia): Insejjaħ lid-Deputat Prim Ministru u Ministru għas-Saħħa biex, jekk jogħġbu, jinformana dwar il-programm tax-xogħol tal-Gvern għall-ġimgħat li ġejjin.

ONOR. CHRIS FEARNE (Deputat Prim Ministru u Ministru għas-Saħħa): Sur President, nilqa’ lill-kollegi tiegħi lura għax-xogħol wara l-vaganzi tas-sajf. 

XOGĦOL TAL‑KAMRA

Qabel ma nibdew fuq il-programm tax-xogħol tal-Kamra, nixtieq nagħmel ftit kummenti. L-ewwel nett illum, bħala l-ewwel seduta tal-Parlament wara l-waqfa tas-sajf, waqt il-ħin ta’ Tqegħid ta’ Karti l-Prim Ministru se jqiegħed fuq il-Mejda tal-Kamra r‑rapport tal‑kumitat tal‑esperti dwar ir‑riformi fil‑qasam tal‑media, kif konna diġà għedna, biex b’hekk ikun jista’ jiflih kulħadd, inkluż l-Oppożizzjoni. 

Illum ukoll il-pjan hu li għall-ħabta tal-4.30 p.m. ikun hemm stqarrija ministerjali mill-Prim Ministru u l-Ministru għall-Finanzi dwar is-sitwazzjoni tal-linja nazzjonali tal-ajru Maltija. Il-ħsieb hu li jkun hemm stqarrija konġunta bejn il-Prim Ministru u l-Ministru responsabbli mill-Air Malta li huwa l-Ministru għall-Finanzi. Peress li qisu se jkun hemm żewġ stqarrijiet f’daqqa, jiena xtaqt li niddiskutu hawnhekk li l-ħin ma jkunx biss ta’ kwarta, imma jkun ta’ kwarta għal kull kelliem, anke biex ikun hemm diskussjoni wiesgħa u biex l-ispjegazzjoni tkun waħda ampja. Naturalment imbagħad ma jkollniex problema li jitwal il-ħin ukoll għar-replika min-naħa tal-Oppożizzjoni. 

L-ISPEAKER: L-Onor. Robert Cutajar.

ONOR. ROBERT CUTAJAR: Fil-fatt din antiċipajnieha min-naħa tal-Oppożizzjoni għaliex ovvjament kienet fil-media li llum kellha ssir press conference. Effettivament dak hu l-messaġġ li ħareġ mill-Ministru għall-Finanzi, li matul il-ġurnata tat-Tnejn illum kellha ssir press conference. La qed tqajjimha inti f’dan il-ħin, l-Oppożizzjoni qegħdin nitolbu li, minħabba li din hija materja ta’ importanza nazzjonali, kif konna diġà tlabna meta ħarġet anke miċ-Chairman tal-Air Malta li jiġi invokat Standing Order 13 biex tiġi diskussa, allura minflok tkun stqarrija ministerjali naġġornaw l-aġenda biex ikollna sessjoni sħiħa dwar dan is-suġġett. Allura qed nitlob il-permess tal-Kamra biex minflok tkun stqarrija ministerjali u nimxu bil-proċedura tal-ħin li l-Ispeaker ikun obbligat li jimxi magħha skont kemm tieħu l-istqarrija, nieħdu seduta li tkun allokata kollha kemm hi dwar din l-issue ta’ importanza nazzjonali. 

ONOR. CHRIS FEARNE: Naqblu lkoll li din hi issue ta’ importanza nazzjonali u fil-fatt ftit tal-minuti oħra se jkun hemm press conference u mbagħad, kif semmejt, l-intenzjoni tal-Gvern hi li jkun hemm din l-istqarrija ministerjali konġunta. Prattikament se tkun qed tieħu parti sostanzjali mis-seduta tal-lum. Jiġifieri kull Membru kemm tal-Oppożizzjoni kif ukoll li mhuwiex fl-eżekuttiv min-naħa tal-Gvern jista’ jagħmel il-mistoqsijiet u l-kummenti tiegħu. Il-Prim Ministru u l-Ministru inkarigat se jkunu għad-dispożizzjoni biex iwieġbu kull mistoqsija. L-għan tagħna huwa li fl-ewwel ...

L-ISPEAKER: Domandi mhux dibattitu.

ONOR. CHRIS FEARNE: Ikun hemm domandi .... 

ONOR. ROBERT CUTAJAR: Onor. Deputat Prim Ministru, dak hu l-punt. Jiġifieri aħna qed nitolbu li jsir dibattitu.  

ONOR. CHRIS FEARNE: M’għandniex problema.

ONOR. ROBERT CUTAJAR: Aħna marbutin bi tliet minuti kull deputat.

ONOR. CHRIS FEARNE: Le, le. 

ONOR. ROBERT CUTAJAR: Fl-istqarrijiet ministerjali ...

ONOR. CHRIS FEARNE: Le, le, mhux hekk. Il-mistoqsijiet tal-back benchers jew tal-Membri tal-Oppożizzjoni ...

L-ISPEAKER: Il-Kap tal-Oppożizzjoni għandu dritt ...

ONOR. CHRIS FEARNE: Il-Kap tal-Oppożizzjoni għandu ħin iktar minn hekk. Nixtieq ngħid ukoll li, jekk jintlaħaq dan il-ftehim bejnietna, aħna ma nsibu ebda oġġezzjoni li ladarba min-naħa tal-Gvern se tkun stqarrija konġunta bejn il-Prim Ministru u l-Ministru għall-Finanzi li jieħdu l-ħin tagħhom, min-naħa tal-Oppożizzjoni mhux biss il-Kap tal-Oppożizzjoni ikollu l-ħin tiegħu, ta’ għaxar minuti, imma jkun hemm l-opportunità li l-kelliem tal-Oppożizzjoni għal dan is-settur ikollu wkoll l-għaxar minuti tiegħu. B’hekk mhux biss jistgħu jsiru mistoqsijiet mill-Membri Parlamentari kollha - fil-verità iktar isiru minn Membri tal-Oppożizzjoni għaliex il-membri tal-eżekuttiv tal-Gvern ma jkunux se jintervjenu - imma se nkunu qegħdin nagħtu opportunità ikbar lill-Oppożizzjoni biex jintervjenu. U b’hekk tiġi superata l-ħtieġa li nwaqqfu x-xogħol tal-Kamra biex inti, Mr Speaker, toqgħod tagħti Ruling hijiex kwestjoni ta’ emerġenza jew le. La se jkun hemm stqarrija ministerjali se tkun diskussa bejn il-kapijiet u l-Ministru u x-Shadow Minister u kull min irid jagħmel mistoqsija tiġi mwieġba ...

ONOR. ROBERT CUTAJAR: Stqarrija ministerjali mhux dibattitu. Aħna qed ngħidu li mmorru għal dibattitu.

L-ISPEAKER: Le, le, jien mhux hekk qed nifhem. Jien qed nifhem, kif qed jgħid id-Deputat Prim Ministru, li minflok għaxar minuti se jkun hemm 20 minuta għall-Oppożizzjoni.

ONOR. CHRIS FEARNE: Ħalli niftiehmu. Aħna m’għandniex problema li niftiehmu minn issa li jkun hemm sa kwarta għall-Prim Ministru u sa kwarta għall-Ministru għall-Finanzi, imbagħad sa għaxar minuti għall-Kap tal-Oppożizzjoni u sa għaxar minuti għax-Shadow Minister. Jekk minn naħa tal-Gvern nieħdu 25 minuta, xorta teħduhom dawk ...

L-ISPEAKER: Mela hemm 20 minuta allokati għan-naħa tal-Oppożizzjoni u hemm mhux iktar minn 30 minuta għan-naħa tal-Gvern. Imbagħad hemm tliet minuti għal kull Membru li jkun irid jagħmel domandi.

ONOR. CHRIS FEARNE: Imbagħad il-Gvern ovvjament jirrispondi l-mistoqsijiet li jkunu saru. 

ONOR. ANDY ELLUL (Segretarju Parlamentari għad-Djalogu Soċjali): Jekk jinqabeż il-ħin min-naħa tal-Gvern, ovvjament nirreċiprokaw lill-Oppożizzjoni.

ONOR. ROBERT CUTAJAR: Ejja naqblu li nieħdu seduta llum. Ministru, ħadd mhu se jgħid xejn, lanqas in-nies hemm barra. Ejja nieħdu seduta li llum tkun iddedikata kollha kemm hi għall-Air Malta. Fl-aħħar mill-aħħar naħseb m’hu se nwaqqfu l-ebda xogħol. Jekk hemm bżonn nidħlu l-Ħamis. Jiġifieri jekk se nitilfu xi ħaġa mix-xogħol tal-Gvern illum mhux problema li nżidu l-ħin, imma llum l-Oppożizzjoni għandna ningħataw il-possibbiltà, kif għedna meta tħabbar l-ewwel darba xhur ilu, li għall-inqas ikollna seduta ddedikata, mhux stqarrija ministerjali biss. Ovvjament ġejna informati dwar l-istqarrija ministerjali tliet siegħat qabel. Stqarrija ministerjali mhijiex dibattitu, Sur President, kif tista’ tikkonferma inti. Allura b’rieda tajba qed nitlob li naqblu li llum tkun seduta ddedikata għall-Air Malta. 

ONOR. BYRON CAMILLERI: Sur President, naħseb din hija materja ta’ stqarrija ministerjali għaliex din it-tip ta’ informazzjoni tiġi trażmessa permezz ta’ stqarrija ministerjali. L-istqarrija ministerjali u r-rwol tagħha fl-Istanding Orders tagħna hija proprju biex isir xogħol bħal dan. Jien m’għandix dubju li l-probabbiltà hi li kważi s-seduta kollha se tittieħed fuq l-istqarrija ministerjali. Hemm il-mod kif għandha ssir stqarrija ministerjali. Min-naħa tal-Gvern urejna l-ħsieb ukoll, kif qal id-Deputat Prim Ministru u Ministru għas-Saħħa, li jkunu ftit itwal u anke l-Oppożizzjoni ovvjament ikollhom ħin iktar, però hija materja ta’ stqarrija ministerjali. Però biex inkun qed ngħid kollox, fil-futur il-Gvern ma jkollu l-ebda diffikultà li aħna niddiskutu din il-materja għaliex mhux l-ewwel darba li ddiskutejnieha u se nibqgħu niddiskutuha, imma din hija materja teknika, materja ta’ stqarrija ministerjali fil-kontenut tagħha u tajjeb li l-Parlament ikun informat bil-format li jixraq fi kwalunkwe ċirkostanza. 

ONOR. ROBERT CUTAJAR: Jiena fhimtu l-punt tiegħek, però għaliex għandna mmorru għad-darba li jmiss? Naħseb il-fatt li se tkun qed tingħalaq linja nazzjonali tal-ajru mhix xi ħaġa li tiġri ta’ kuljum. 

ONOR. BYRON CAMILLERI: M’aħniex naqblu.

ONOR. ROBERT CUTAJAR: Ejja naqblu li mmorru għal dibattitu għaliex lilna ħadd ma jżommna milli nressqu u ninvokaw Standing Order 13, mhux hekk?

ONOR. CHRIS FEARNE: Hekk hu. Il-Gvern għandu l-obbligu li meta jħoss li għandu jagħmel stqarrija ministerjali jagħmilha. Kważi lanqas hemm għalfejn niddiskutuha f’dan il-Kumitat. Il-Gvern se jagħmel stqarrija ministerjali żgur. Jien qed inġib għall-attenzjoni ta’ dan il-Kumitat – u forsi nilħqu ftehim fuq hekk – li biex ikun hemm spjega eżawrjenti min-naħa tal-Gvern u biex l-Oppożizzjoni jkollha ċans mhux biss tistaqsi mistoqsijiet imma anke tagħmel il-punti tagħha, minflok nagħmlu kwarta u għaxar minuti, nagħmlu kwarta u kwarta min-naħa tal-Gvern u għaxar minuti u għaxar minuti min-naħa tal-Oppożizzjoni. Ovvjament ikun il-Prim Ministru u l-Ministru għall-Finanzi u min-naħa tal-Oppożizzjoni jkun il-Kap tal-Oppożizzjoni u x-Shadow Minister. Jiġifieri mhux se niftħuha u noqogħdu ndaħħlu żewġ minuti ’l hemm u ’l hawn. Imbagħad il-Gvern ikun qiegħed għad-dispożizzjoni li jwieġeb kull mistoqsija. Jiġifieri naħseb huwa dritt tagħna li fuq materja bħal din il-Gvern jagħmel stqarrija ministerjali, u qed tinġieb għall-attenzjoni tagħkom. Jekk intom ’il quddiem jew illum stess tridu tagħmlu mozzjoni ta’ urġenza, kif qed tgħid inti, hija f’idejkom. 

ONOR. ROBERT CUTAJAR: Imma qed naqblu li hija sitwazzjoni ta’ urġenza, mhux hekk? Qed naqblu ż-żewġ naħat tal-Kamra. 

ONOR. CHRIS FEARNE: Naqblu li hija kwestjoni ta’ materja importanti nazzjonali.

ONOR. ROBERT CUTAJAR: Ta’ materja importanti. Id-Deputat Prim Ministru għadu kif qal ta’ materja ta’ urġenza nazzjonali. 

ONOR. CHRIS FEARNE: Onor. Cutajar, le, le, tpoġġix kliem ... 

ONOR. ROBERT CUTAJAR: Le, għedtha inti Onor. Deputat Prim Ministru, on record. Mhux jien għedtha. Inti għedtha. 

L-ISPEAKER: Mhux se niddiskuti l-punti ta’ ruling, għaliex hija urġenza immedjata, eċċ., m’iniex se nidħol fiha. Se nimxu bi stqarrija ministerjali, ikun hemm ħin għall-istqarrija, plus 10 minutes u 10 minutes and unlimited number of questions min-naħa tal-membri parlamentari.
ONOR. CHRIS FEARNE: Ovvjament kull persuna tistaqsi darba, ma tistax tistaqsi darbtejn.

L-ISPEAKER: Għandek massimu ta’ tliet minuti. Huma stqarrijiet ministerjali. 

ONOR. ROBERT CUTAJAR: Bl-istess persuna, mhux hekk? 

L-ISPEAKER: Le, ma jistax ikun l-istess persuna jagħmel ... 

ONOR. ROBERT CUTAJAR: Unlimited bħala numru ta’ persuni. 

L-ISPEAKER: Qbilna? Kollox sew.

ONOR. ROBERT CUTAJAR: Ħalli nkun ċar. Ma qbilniex sa ċertu punt għaliex aħna qegħdin ngħidu li jekk tintlaqa’ t-talba tagħna meta ninvokaw Standing Order 13, il-ħin jinqasam nofs bin-nofs. Il-Gvern għandu kull dritt jagħmel stqarrija ministerjali, agreed, imma allura mhu qed nibdlu xejn minn dak li jissejjaħ normali. Jiġifieri l-ħin mhux allokat l-istess. Mhux hekk?

L-ISPEAKER: Se nibdew bl-Istqrarrijiet Ministerjali, imbagħad nimxu minn hemmhekk.

ONOR. BYRON CAMILLERI: Fil-verità, jekk tħares lejn in-numru ta’ persuni li jistgħu jintervjenu fi stqarrija ministerjali min-naħa tal-Oppożizzjoni, dawn huma iktar milli hemm min-naħa tal-Gvern. Mela effettivament fir-realtà il-ħin dispost għall-Oppożizzjoni se jkun iktar milli hemm għan-naħa tal-Gvern, imma dik bħala regola. Jiġifieri hemmhekk ma naqbilx mal-argument tiegħek.

It-tieni nett, l-argument tagħna huwa li din hija materja ta’ stqarrija ministerjali purament.

ONOR. ROBERT CUTAJAR: Imma mhux ta’ natura urġenti?

ONOR. BYRON CAMILLERI: Le. Id-differenza hija bejn dibattitu u stqarrija ministerjali.

ONOR. ROBERT CUTAJAR: Imma s-sitwazzjoni tal-Air Malta ma jistħoqqilhiex li jkollna dibattitu fl-ogħla istituzzjoni tal-pajjiż? 

ONOR. BYRON CAMILLERI: Hija materja ta’ stqarrija ministerjali u l-Gvern ikun qed jonqos illum jekk ma jagħmilx l-istqarrija ministerjali.

ONOR. ROBERT CUTAJAR: Imma hija materja urġenti?

ONOR. BYRON CAMILLERI: Ippermettili ftit. Tipprovax titfa’ kliem f’ħalqi.

ONOR. ROBERT CUTAJAR: Weġibni. Qed nagħmillek domanda. Hija materja urġenti?

ONOR. BYRON CAMILLERI: Hija materja ta’ stqarrija ministerjali. Tant hu hekk li l-Gvern qed jgħid: Fl-ewwel seduta tal-Parlament jien se niġi quddiem il-Parlament u se nagħmel stqarrija ministerjali, kif inhu mhux biss dritt tiegħi imma obbligu tiegħi li ninforma lill-poplu permezz tal-Parlament, minbarra l-konferenza stampa li se ssir ukoll lill-media biex il-Gvern ikun żgur li indirizza liż-żewġ naħat, kemm lill-media kif ukoll lill-Parlament. Fl-opinjoni tiegħi hija materja ta’ stqarrija ministerjali u l-argument li l-Oppożizzjoni se jkollha inqas ħin totalment ma naqbilx miegħu għaliex attwalment ...

ONOR. ROBERT CUTAJAR: Ministru, imma hija ta’ importanza ... Dan hu l-punt.

ONOR. BYRON CAMILLERI: L-argument tagħna mhijiex materja ...

ONOR. ROBERT CUTAJAR: Jiġifieri l-fatt li hemm mijiet ta’ familji Maltin li qed jirriskjaw u għandhom ix-xogħol ....

ONOR. BYRON CAMILLERI: Mhijiex materja ta’ artikolu 13, hija materja ta’ stqarrija ministerjali. Jekk l-Oppożizzjoni wara l-istqarrija ministerjali tħoss li għandha tinvoka Standing Order 13, dak huwa dritt tal-Oppożizzjoni li ħadd ma jista’ jiċħadulha, imbagħad ovvjament niddiskutu wara. Skont kif jgħidu anke l-Istanding Orders, l-ewwel ma trid issir fil-Kamra hija l-istqarrija ministerjali, imbagħad jekk l-Oppożizzjoni tħoss - kif dak huwa dritt tiegħek u jien qatt ma nista’ niċħadulek – li għandha tagħmel it-talba li tkun diskussa mozzjoni tal-Oppożizzjoni taħt Standing Order 13 jew kwalunkwe Standing Order ieħor, dak huwa dritt tiegħek li ovvjament jiġi diskuss u finalment is-Sedja tiddeċiedi. 

ONOR. ROBERT CUTAJAR: Sur President, irrid infakkar li l-Oppożizzjoni xhur ilu diġà tlabna u invokajna Standing Order 13 dwar din il-materja. Jiġifieri nixtieq li l-Gvern jifhem ...

L-ISPEAKER: Kont tajt Ruling jiena.

ONOR. ROBERT CUTAJAR: Nixtieq li l-Gvern jifhem li din hija ta’ urġenza nazzjonali u ta’ importanza nazzjonali. Naħseb il-fatt li m’aħniex se mmorru għad-diskussjoni vera u proprja kif tixraq issue bħal din ...  Jien mhux qed ngħid ... (Interruzzjonijiet) 

ONOR. L-ISPEAKER: Ippermettili ħalli ma ntawlux.

ONOR. BYRON CAMILLERI: Tant hija għolja li meta wieħed jara l-Istanding Orders, il-fatti u l-ġerarkija ta’ kif issir l-aġenda fil-Parlament, l-ewwel hemm stqarrija ministerjali u mbagħad ikun hemm diskussjoni.

ONOR. ROBERT CUTAJAR: Ministru, is-suġġett għidli. Is-suġġett x’inhu?

L-ISPEAKER: Qegħdin naqblu li hija ta’ importanza.

ONOR. ROBERT CUTAJAR: Imma mhux qed nintrabtu .... 

L-ISPEAKER: M’hawnx qbil li jsir dibattitu, imma peresss li hija stqarrija konġunta, hawn qbil li jkun hemm 15-il minuta u 15-il minuta massimu għan-naħa tal-Gvern u għaxar minuti u għaxar minuti għan-naħa tal-Oppożizzjoni u ...

ONOR. ROBERT CUTAJAR: Il-fatt li l-Gvern se jagħmel stqarrija ministerjali m’għandux ikun hemm ...

ONOR. CHRIS FEARNE: Le le, fuq il-ħin qed nitkellmu. 

L-ISPEAKER: Kull membru, hu min hu, għandu tliet minuti biex jagħmel l-osservazzjoni tiegħu.

ONOR. ANDY ELLUL: Qed nipprovaw nilħqu abbokkament għaliex il-Gvern għandu l-fakultà, skont l-Istanding Orders, li l-aħħar kelliem jieħu kemm irid ħin biex jirrispondi. Jiġifieri aħna qed ngħidu li b’mod reċiproku l-Gvern jieħu 15-il minuta u 15-il minuta u l-Oppożizzjoni jkollhom għaxar minuti u għaxar minuti. Minflok nieħdu 15-il minuta u l-aħħar kelliem, ikunx il-Prim Ministru jew il-Ministru għall-Finanzi, jista’ jieħu kemm irid - nitlobkom tikkoreġuni jekk qed ngħid xi ħaġa ħażina - mhux limitat, aħna bil-kontra qed ngħidu ...

L-ISPEAKER: L-Oppożizzjoni għandha tliet minuti għal kull Membru preżenti jekk qed jagħmel id-domandi. Nagħmluha ċara. M’hemm l-ebda restrizzjoni.

ONOR. ANDY ELLUL: Imma mbagħad il-Gvern ....

L-ISPEAKER: U iva! Mhux jirrispondi jrid il-Gvern?

ONOR. ANDY ELLUL: Il-Gvern biex jirrispondi m’għandux limitu ta’ ħin.

L-ISPEAKER: Imbagħad nara jien. L-importanti hu li nafu li se jsiru l-istqarrijiet ministerjali min-naħa tal-Prim Ministru kif ukoll min-naħa tal-Ministru għall-Finanzi.

ONOR. PAULA MIFSUD BONNICI: Sur President, nixtieq nagħmel domanda għaliex forsi ma fhimtx.

L-ISPEAKER: L-Onor. Paula Mifsud Bonnici.

ONOR. PAULA MIFSUD BONNICI: Min se jkun qed jikkonkludi, jekk hux il-Prim Ministru jew il-Ministru għall-Finanzi, se jkollu ħin marbut ma’ dak l-għeluq? 

ONOR. CHRIS FEARNE: Le, dak skont kemm ikun hemm mistoqsijiet għaliex ikun irid jirrispondi l-mistoqsijiet. Hija normali. Dejjem hekk normalment isir. 

L-ISPEAKER: Jekk ikun hemm 30 domanda ...

ONOR. PAULA MIFSUD BONNICI: Jiġifieri intom qed tgħidu li fil-bidu l-Prim Ministru jieħu 15-il minuta u l-Ministru għall-Finanzi jieħu 15-il minuta, imma mbagħad il-Prim Ministru u/jew il-Ministru għall-Finanzi jista’ jieħu siegħa. Qed naqblu? Le, le, imma hekk ... (Interruzzjonijiet)

ONOR. BYRON CAMILLERI: Hawnhekk m’aħniex nivvintaw ir-regoli. Kull Gvern fl-istorja kellu d-dritt li jagħmel stqarrija ministerjali. Illum l-Oppożizzjoni qed tagħmel l-argument li l-Gvern m’għandux jeżerċita dak id-dritt li jagħmel stqarrija ministerjali. 
ONOR. ROBERT CUTAJAR: Le, mhux hekk. 

ONOR. BYRON CAMILLERI: Iva hekk hu. 

ONOR. ROBERT CUTAJAR: Ministru, m’intix korrett.

ONOR. BYRON CAMILLERI: U x’ħin se jitkellem u mhux se jitkellem. Hekk hu. Hekk hu. 

L-ISPEAKER: Se nimxu mal-proċedura stabbilita meta jkun hemm stqarrija ministerjali bid-differenza li hija konġunta, allura se jitwal il-ħin u se jkun hemm ħin għal kulħadd biex jagħmel l-osservazzjoni jew id-domanda tiegħu.

ONOR. ROBERT CUTAJAR: Sur President, nixtieqha li tiġi minuted ukoll li l-Gvern qed jirrifjuta t-talba tal-Oppożizzjoni li mmorru ...

ONOR. CHRIS FEARNE: M’aħniex qed nirrifjutaw. Agħmilha fil-Parlament. 

ONOR. ROBERT CUTAJAR: Aħna jidhrilna li din hija issue ta’ importanza nazzjonali u urġenti. Il-Gvern ma jridx. Irid jimxi bil-pinna u l-klamar skont ... Le, aħna qegħdin nitolbu, kif għamilna talba diġà ... Qed ngħid dan biex tiġi recorded hemmhekk. Issa jekk il-Gvern hux qed jaqbel jew le, dik affarih. Jien qed ngħid, anke għal min qed isegwina, li l-Gvern mhux qed jaċċetta li llum nissospendu l-aġenda u niddiskutu biss, ħin nofs bin-nofs, fuq l-Air Malta. Il-Gvern qed jirrifjutaha din. 

L-ISPEAKER: Is-suġġeriment min-naħa tal-Oppożizzjoni biex isir dibattitu ...

ONOR. ANDY ELLUL: Imma rridu nkunu ċari.

L-ISPEAKER: Iva, qegħdin inkunu ċari. Se jsiru żewġ stqarrijiet ministerjali. Il-ħin huwa stabbilit skont il-proċedura. Kollox huwa minuted. 

Insejjaħ lid-Deputat Prim Ministru u Ministru għas-Saħħa.

ONOR. CHRIS FEARNE: Il-ħsieb kien li llum ikun hemm l-istqarrija ministerjali dwar il-laqgħa tal-MED 9 ukoll imma, peress li llum il-Prim Ministru se jkun qiegħed jagħmel l-istqarrija ministerjali fuq il-linja nazzjonali tal-ajru, jekk ma ssirx illum issir f’seduta oħra.

Irrid ngħid ukoll, anke biex inżomm lil dan il-Kumitat informat, li matul dan is-sajf il-Grupp Parlamentari Laburista kompla jiddiskuti wkoll il-possibbiltà li jkun hemm xi tibdil u xi riformi mhux biss fl-Istanding Orders, imma anke fil-mod ta’ kif jaħdmu l-proċeduri ta’ dan il-Parlament. Id-diskussjoni għadha għaddejja, però ladarba tkun immaturat iktar inkunu qegħdin nitkellmu mal-Oppożizzjoni biex eventwalment matul din il-leġiżlatura nkunu nistgħu nressqu xi emendi quddiem il-Parlament. 

L-ISPEAKER: L-Onor. Robert Cutajar.

ONOR. ROBERT CUTAJAR: Grazzi tal-aġġornament dwar l-issue tal-Istanding Orders. Ministru, irrid infakkar li l-Oppożizzjoni issa ilna 15-il xahar li ktibna lilek, bħala Kap tal-Kamra, però anke saru stqarrijiet li s’issa l-Oppożizzjoni għadha ma ġietx fl-ebda ħin ikkuntattjata biex naraw it-talbiet u oħrajn li jista’ jkun għandna, ħalli jiġu diskussi mal-Gvern. Jiġifieri qed ngħid dan sempliċement biex inkun qed naġġorna wkoll. Sal-lum l-Oppożizzjoni għadha ma ġietx aġġornata. Biex inkun ġust, ftit tal-ġimgħat ilu bagħatli messaġġ l-Onor. Bedingfield, il-persuna li qed taħdem fuq dan is-suġġett, fejn talabni nerġa’ nibgħatlu kopja ta’ ittra, l-istess ittra li konna ħriġna. 

Dwar il-kwestjoni l-oħra ...

L-ISPEAKER: Dwar tal-MED 9.

ONOR. ROBERT CUTAJAR: Le mhux dwar tal-MED 9, dwar dik ovvjament inħalli f’idejn il-Prim Ministru biex jaġġorna lill-Kamra. 

Dwar ir-rapport tal‑kumitat tal‑esperti dwar ir‑riformi fil‑qasam tal‑media li se jitpoġġa fuq il-Mejda tal-Kamra mill-Gvern illum, tajjeb ngħid li kemm aħna d-deputati kif ukoll inti, Sur President, irċevejna żewġ korrispondenzi, fosthom anke mill-Kummissarju Ewropew. Illum il-Partit Nazzjonalista għamilna l-pożizzjoni ċara li kkomunikajtha miegħek fi stqarrija. Allura l-pożizzjoni tagħna hija dik li ġiet ikkomunikata lill-media u jien bgħatt kopja lilek u qed nitlob il-permess tiegħek, Sur President, kif ukoll tal-Kumitat biex il-korrispondenzi li kellna flimkien miegħek, jiġu ppubblikati wkoll hemm barra. 

ONOR. CHRIS FEARNE: Onor. Cutajar, se tispjega x’inhi l-pożizzjoni tagħkom dwar din?

ONOR. ROBERT CUTAJAR: Il-pożizzjoni tagħna qiegħda kommessa. Jiena m’għandix problema li npoġġi wkoll quddiem dan il-Kumitat il-pożizzjoni tagħna li għaddejt kopja tagħha u rrid nipprintjaha biex inkun nista’ nikkwotaha kelma b’kelma. 

ONOR. CHRIS FEARNE: Onor. Cutajar, la qed tirreferi għalihom nitolbok tispjegalna x’inhuma.

ONOR. ROBERT CUTAJAR: Mhux problema. Anzi jekk forsi jista’ jkolli kopja, nkun nista’ ngħaddi kopja wkoll lill-Ispeaker u lid-Deputat Prim Ministru. Jiena wkoll għandi kopja hawnhekk. 

ONOR. CHRIS FEARNE: Il-kumitat kollu jrid ikun jaf x’inti tgħid. 

ONOR. ROBERT CUTAJAR: Ovvjament. Jekk ikollna kopja kulħadd ikun jista’ jsegwi.

L-ISPEAKER: Qabel ma ssir kopja rrid ninformak li jien ukoll se nirrispondi l-korrispondenza li rċevejt fejn qed jagħmel referenza għal dak li ktibtu intom ...

ONOR. ROBERT CUTAJAR: Sur President, jekk tippermettili. Għall-korrettezza Onor. Deputat Prim Ministru, l-Ispeaker bagħat lili u lill-Whip tal-Gvern fejn talabna biex ngħaddu l-ħsebijiet u l-pożizzjoni tagħna. Ma nafx jekk il-Gvern bagħatx jew le, però min-naħa tal-Oppożizzjoni aħna mxejna mat-talba tal-Ispeaker u bgħatna wkoll il-pożizzjoni tagħna. Il-Gvern ma nafx jekk bagħatx jew le. Forsi tajjeb tgħidilna wkoll. Aħna m’għandniex ir-rapport f’idejna, però l-Ispeaker staqsiena biex nagħtu r-reazzjoni tagħna għall-korrispondenza li kien hemm mill-Kummissarju kif ukoll ...

ONOR. CHRIS FEARNE: Kif qed tgħid inti, intom qed tgħidu li m’għandkomx ir-rapport f’idejkom. Dan rapport li nżamm sigriet, hux hekk?

ONOR. ROBERT CUTAJAR: Le, jien qed ngħid .... 

ONOR. CHRIS FEARNE: ... li m’għandkomx ir-rapport f’idejkom.

ONOR. ROBERT CUTAJAR: Aħna weġibna għall-korrispondenza li rċevejna ż-żewġ Whips ...

ONOR. CHRIS FEARNE: Onor. Cutajar, jien qed nifhem li int qed tispjega li intom m’għandkomx ir-rapport f’idejkom ....

ONOR. ROBERT CUTAJAR: Le, aħna poġġejna l-pożizzjoni tagħna dwar dak li ġie ppubblikat anke f’ittri li rċevejna kemm lokalment kif ukoll minn barra. L-Ispeaker għandu kopja. Onor. Deputat Prim Ministru, jien qed nifhem li int qrajtha wkoll il-korrispondenza, mhux hekk?

ONOR. CHRIS FEARNE: Illum ir-rapport se jkun qiegħed fuq il-Mejda tal-Kamra.

L-ISPEAKER: Fil-fatt inti għedt mill-ewwel li se tqiegħdu fuq il-Mejda tal-Kamra.

ONOR. CHRIS FEARNE: Hekk hu. Li ma nistax nifhem hu kif l-Oppożizzjoni qed tgħid li dan ir-rapport huwa sigriet u diġà għandha reazzjoni għalih mingħajr ma għadha qratu. Jiġifieri jew mhux veru sigriet u qrajtuh jew inkella qed tagħmlu ...

ONOR. ROBERT CUTAJAR: Però kien hemm korrispondenza. Sur President, inti tista’ tikkummenta wkoll għax tlabtna nikkummentaw dwarha. L-Ispeaker talabna nikkummentaw. 

L-ISPEAKER: Kollox sew, Onor. Cutajar. Jien ktibt kemm lill-Whip tan-naħa tal-Oppożizzjoni kif ukoll lill-Whip tan-naħa tal-Gvern.

ONOR. ROBERT CUTAJAR: U jiena mxejt mat-talba tiegħek.

L-ISPEAKER: U rċevejt ir-risposta min-naħa tal-Oppożizzjoni. Illum se nwieġeb dik il-korrispondenza li ġiet indikata lili ovvjament bħala risposta u x’qed nistenna u naħseb l-affarijiet huma ċari. Ovvjament x’qalet l-Oppożizzjoni u x’se jgħid il-Gvern u x’se jiġi ppreżentat illejla, dak huwa kollu parti minn dan il-proċess. Dwar jekk issirx mozzjoni iktar ’il quddiem biex jitwaqqaf Standing Committee, eċċ ...

ONOR. CHRIS FEARNE: Jiena jiskantani kif diġà l-Oppożizzjoni għandha pożizzjoni fuq rapport li hi stess qiegħda tgħid li għadha ma ratx. Jiġifieri ratu, mhux veru ma ratux, u allura ...

L-ISPEAKER: Jien bgħattilhom il-korrispondenza ...

ONOR. CHRIS FEARNE: ... jew inkella qed toħroġ tgħid le għal xi ħaġa li għadha lanqas biss rat. Din l-attitudni ma nifhimhiex.

ONOR. ROBERT CUTAJAR: Ejjew inkunu ġusti ma’ dak li inti ...

L-ISPEAKER: Il-korrispondenza hija dwar dak li rċevejt jien, il-korrispondenza oriġinali, fejn is-salient point kien li jitwaqqaf kumitat magħżul tal-Parlament u t-tfassil ta’ white paper. Ovvjament ma kien hemm l-ebda referenza dettaljata għall-kontenut tar-rapport li se jitpoġġa llejla fuq il-Mejda tal-Kamra.

ONOR. ROBERT CUTAJAR: Sur President, għat-talba tad-Deputat Prim Ministru, issa għandhom kopja, u anke għall-benefiċċju ta’ min qed isegwi, jien se nkun qed naqra l-pożizzjoni tal-Oppożizzjoni, tal-Partit Nazzjonalista:

“Il-Partit Nazzjonalista favur tfassil ta’ white paper u t-twaqqif ta’ kumitat magħżul tal-Parlament.

Id-deċiżjoni ta’ Robert Abela u Jonathan Attard li jaħbu għal iktar minn xahrejn u nofs ir-rapport imħejji mill-Kumitat ta’ esperti tal-media tikkonferma li l-Gvern baqa’ jqis lill-ġurnalisti bħala l-għadu tiegħu, u qed jibqa’ jfixkilhom fil-qadi ta’ dmirijiet f’kull okkażjoni.

Mhux biżżejjed li iktar tard illum il-Gvern jippubblika r-rapport li ilu jaħbi għal xhur sħaħ. Il-Gvern għandu dmir li jwettaq konsultazzjoni pubblika, wiesgħa u effettiva qabel ikompli għaddej bil-proċess leġiżlattiv quddiem il-Parlament. 

Għalhekk il-Partit Nazzjonalista jinsisti li l-Gvern għandu jirtira tliet abbozzi ta’ liġi ...”

- u din importanti Mr Speaker -

“... li hemm quddiem il-Parlament preżenti, (Abbozzi 17, 18 u 19) u minflok għandu jgħaddi sabiex jippubblika white paper li tkun tindika b’mod ċar kif se jkun qiegħed jiżgura li l-media u l-ġurnalisti jkunu tassew protetti, u kif kulħadd ikun igawdi mid-drittijiet tal-informazzjoni.

Il-Partit Nazzjonalista jistenna li l-Gvern u l-Parlament jibqgħu miftuħa għal konsultazzjoni pubblika f’kull stadju, u jħeġġu lil kulħadd jipparteċipa fit-tfassil tal-abbozzi ta’ liġijiet. Għalhekk, il-Partit Nazzjonalista jaqbel mal-proposta tal-Media Reform Initiative ...”

- dik li aħna għandna kopja tagħha, is-Sedja wkoll flimkien mal-Whip tal-Gvern –

“... li l-Parlament għandu jwaqqaf kumitat magħżul tal-Kamra biex jisma’ lil dawk kollha li għandhom interess fis-settur tal-media f’pajjiżna.

Il-Partit Nazzjonalista se jkun qed jippreżenta mozzjoni biex iwaqqaf kumitat magħżul ġaladarba l-Gvern ikun ippubblika r-rapport imħejji mill-kumitat tal-esperti tal-media, biex b’hekk ikun il-Parlament innifsu li jwettaq il-konsultazzjoni kif inhuwa xieraq.”.

Onorevoli Deputat Prim Ministru, issa għandek kopja quddiemek ta’ dak li għadni kif qrajt, għax ma ridtx li nkun qed nikkwota xi ħaġa li inti ma jkollokx kopja tagħha. Dik hija stqarrija uffiċjali tal-Partit Nazzjonalista, u allura tal-Oppożizzjoni. Naħseb li hemmhekk għandek ir-risposti għad-domanda li inti għamilt. Nistenna li din il-Kamra taqbel biex immorru għal dak li qed tgħid l-Oppożizzjoni, in line ma’ dak li tlabna wkoll.

ONOR. CHRIS FEARNE: Dan jikkonferma l-punti li għamilt jien. Din l-istqarrija hija l-istess li kien hemm diġà fil-midja llum ...

ONOR. ROBERT CUTAJAR: Mhux qed ngħid li għandna rapport f’idejna, hux hekk?

ONOR. CHRIS FEARNE: Appuntu. Eżatti. M’għandkomx ir-rapport f’idejkom u diġà qegħdin toħorġu kontrih.

ONOR. ROBERT CUTAJAR: Aħna qed ngħidu li l-Gvern jirtira t-tliet abbozzi ta’ liġijiet. 

L-ISPEAKER: M’hawnx cross debate.

ONOR. CHRIS FEARNE: Ir-rapport għadu se jiġi talbed illum, kif diġà għandkom opinjoni fuqu? Qed tgħidu li għadkom ma rajtuhx.

ONOR. ROBERT CUTAJAR: It-tliet abbozzi ta’ liġijiet li ressaqtu se tirtirawhom?

ONOR. CHRIS FEARNE: Ir-rapport se jiġi intavolat illum, kif diġà ħriġtu kontrih?

ONOR. ROBERT CUTAJAR: Għat-tliet abbozzi qed ngħidlek. Se tirtirawhom? Sempliċi: iva jew le.

L-ISPEAKER: Hawnhekk tajt permess li tinqara l-korrispondenza li kiteb l-Onor. Cutajar. L-istqarrija saret. Inti, Onor. Deputat Prim Ministru, diġà informajt lill-Kumitat li se tpoġġi r-rapport fuq il-Mejda tal-Kamra. Ovvjament imbagħad wieħed jimxi minn hemmhekk. Tajjeb? Nimxu. 

Sadanittant qed ninforma lill-Onor. Cutajar kif ukoll lid-Deputat Prim Ministru li se jkun hemm korrispondenza tiegħi li lesta u se tintbagħat. Se npoġġiha fuq il-Mejda tal-Kamra wkoll. 

ONOR. ROBERT CUTAJAR: Mr Speaker, qed nifhem li ħadt nota tal-pożizzjoni tagħna wkoll?

L-ISPEAKER: Ħadt nota ta’ kollox, iva.

ONOR. ROBERT CUTAJAR: Grazzi.

L-ISPEAKER: Rigward ix-xogħol tal-Kamra nistgħu nimxu fuq il-budget, jekk jogħġbok?

[bookmark: _Hlk102991252][bookmark: _Hlk107305622]ONOR. ANDY ELLUL: Iva. Kif diġà ġie imħabbar pubblikament fit-30 ta’ Ottubru jinqara l-Budget Speech, imbagħad sussegwentement, fis-7 ta’ Novembru jkun hemm il-vot. Qed ngħidu li t-30 ta’ Ottubru u s-7 ta’ Novembru huma d-dati li jitħallew għall-voti.

L-ISPEAKER: Għandek id-dati kif se jinħadmu?

ONOR. ANDY ELLUL: Fit-30 t’Ottubru huwa l-Budget Speech, u nħalluh għal kwalunkwe vot ukoll. Dakinhar mhux se jittieħdu voti, però jitħalla għal kwalunkwe vot li jista’ jittieħed. 

L-ISPEAKER: Is-7 ta’ Novembru hija r-risposta tal-Prim Ministru?

ONOR. ANDY ELLUL: Iva.

ONOR. ROBERT CUTAJAR: Mhux normali. Normalment jekk ikun hemm il-budget ma jkunx hemm voti on the same day, hux hekk?

ONOR. ANDY ELLUL: Imma se nħallu d-data just in case.

L-ISPEAKER: Is-7 ta’ Novembru huwa meta jittieħed il-vot wara li jkun hemm replika tal-Prim Ministru.

ONOR. ANDY ELLUL: Hekk hu. Qed nagħtukom data minn qabel. 

ONOR. ROBERT CUTAJAR: Fis-6 ta’ Novembru jitkellem il-Kap tal-Oppożizzjoni.

ONOR. CHRIS FEARNE: It-tliet seduti jibdew kollha fis-6.00 p.m. (Interruzzjonijiet).

L-ISPEAKER: Għandna sakemm jispiċċaw?

ONOR. CHRIS FEARNE: Ġeneralment ikunu bejn is-6.00 p.m. u d-9.00 p.m. dawk is-seduti. 

ONOR. ROBERT CUTAJAR: Mistoqsijiet parlamentari?

ONOR. CHRIS FEARNE: Ikun hemm il-mistoqsijiet parlamentari u jekk ikun hemm bżonn estensjoni, tingħata l-estensjoni.

ONOR. ROBERT CUTAJAR: Onor. Ellul għandek skeda biex nibdew naħdmu fuqha wkoll?

L-ISPEAKER: M’għandekx.

ONOR. ANDY ELLUL: Kif taf inti Onor. Cutajar, dejjem qbilna u dejjem aġġustajna.

ONOR. ROBERT CUTAJAR: Le, no problem.

ONOR. ANDY ELLUL: Irrid ngħid li minkejja l-aġenda li jkun hemm, aħna dejjem nikkomunikaw qabel. Tajjeb li ngħiduha għax min jismagħna jaħseb li ...

L-ISPEAKER: Mela l-kumplament tal-iskeda għad trid issir. Tajjeb hekk?

ONOR. ROBERT CUTAJAR: Onor. Ellul, qed naqblu, mhux problema. Kemm staqsejt biss.
L-ISPEAKER: Irrid ngħid ukoll li għall-ewwel tliet seduti, minħabba l-biljetti għall-Istrangers’ Gallery, nifhem li nistgħu naddottaw is-sistema li dejjem użajna fl-aħħar snin fejn jinqasmu indaqs miż-żewġ naħat tal-Kamra. Hawn qbil? (Onor. Membri: Iva)

Dwar xandir tad-diskorsi hija proċedura normali kif dejjem issir. M’hemmx għalfejn noqgħod nirrepeti kif nagħmlu dwar il-PBS, eċċ. 

ONOR. ANDY ELLUL: Nimxu bħas-soltu.

L-ISPEAKER: L-Onor. Andy Ellul, fuq ix-xogħol tal-Kamra.

ONOR. ANDY ELLUL: Sur President, filwaqt li hemm l-aġenda pubblika u li minn jum għal jum dejjem tiġi aġġornata, jien u l-Whip tal-Oppożizzjoni dejjem nagħmlu abbokkament biex naqblu, u dejjem ngħaddilu minn qabel tliet abbozzi li jkunu intiżi għat-Tnejn, it-Tlieta u l-Erbgħa. Ovvjament ma nikkommettix ruħi li dawn ma jistgħux jinbidlu, imma dejjem kien hemm qbil dwar x’se jkun qed jiġi diskuss minn ġimgħa għal ġimgħa. 

Fuq l-aġenda li diġà kkomunikajna jidhru l-ewwel dawn l‑erba’ abbozzi:

Abbozz Nru 63 – Abbozz ta’ Liġi dwar in‑Navigazzjoni fl‑Ajru;
 
Abbozz Nru 40 – Abbozz ta’ Liġi li jemenda l‑Kodiċi Kriminali (Emenda Nru 3);

Abbozz Nru 3 – Abbozz ta’ Liġi li jemenda l‑Att dwar il‑Kummissarji għall‑Ġustizzja; u
 
Abbozz Nru 20 – Abbozz ta’ Liġi li jemenda l‑Kodiċi ta’ Organizzazzjoni u Proċedura Ċivili. 

ONOR. ROBERT CUTAJAR: Aħna qbilna li l-ewwel erbgħa jkunu fis-sekwenza li huma fl-aġenda kif ġiet komunikata.

ONOR. ANDY ELLUL: Eżatt. Hekk hu.

ONOR. ROBERT CUTAJAR: Qbilna li għall-ewwel erbgħa se nippruvaw nimxu magħhom.

ONOR. ANDY ELLUL: Naqblu.

L-ISPEAKER: Ngħaddu għal xogħol ieħor. 
XOGĦOL IEĦOR

Ombudsplan 2024

L-ISPEAKER: Fis-seduta tal-lum se nkun qed inpoġġi fuq il-Mejda tal-Kamra l-Ombdusplan għas-sena 2024. Kif tafu dak irid jiġi diskuss minn dan il-Kumitat qabel ma jiġi approvat mill-Kamra.


[bookmark: _Hlk148447227]Estimi tal‑Uffiċċju tal‑Kummissarju għall‑Istandards fil‑Ħajja Pubblika

L-ISPEAKER: Infakkar illi l‑Kumitat għadu jrid jiddiskuti l‑Estimi tal‑Uffiċċju tal‑Kummissarju għall‑Istandards fil‑Ħajja Pubblika għas‑snin 2022 u 2023.


Kondoljanzi

L-ISPEAKER: Illum tħabbret il-mewt tal-eks membru parlamentari u Imħallef Emeritu Phillip Sciberras. 

ONOR. CHRIS FEARNE: Nestendu l-kondoljanzi mil-lum lill-familja tiegħu, però rridu nitkellmu, anke mal-familjari tiegħu, dwar id-data meta għandhom isiru l‑kondoljanzi fil‑Kamra.

L-ISPEAKER: Inħalluha ftit pendenti.

ONOR. CHRIS FEARNE: Probabbli l-ġimgħa d-dieħla.

ONOR. ROBERT CUTAJAR: Ippermettili ningħaqad mad-Deputat Prim Ministru biex nagħti l-kondoljanzi lill-familjari.

L-ISPEAKER: Ningħaqad mal-Gvern u mal-Oppożizzjoni fil-kondoljanzi.

ONOR. CHRIS FEARNE: Il-ġurnata tal-kondoljanzi fil-plenarja nħabbruha iktar tard.

Ħatra ta’ Skrivan tal‑Kamra

L‑Iskrivan tal‑Kamra, is‑Sur Raymond Scicluna, irtira mill‑kamra tal‑kumitat sabiex tiġi diskussa l‑ħatra tal‑pożizzjoni ta’ Skrivan tal‑Kamra.

L-ISPEAKER: Il-kuntratt tal-Iskrivan tal-Kamra Ray Scicluna jiskadi l-ġimgħa d-dieħla. 
Nipproponi li b’segwitu għall‑qbil milħuq fil‑Kumitat dwar ix‑Xogħol tal‑Kamra fil‑laqgħa 2 tal‑21 ta’ Ottubru 2022, it‑terminu tal‑Iskrivan tal‑Kamra jerġa’ jiġi mġedded. Hawn qbil?

ONOR. CHRIS FEARNE: Hawn qbil min-naħa tagħna.

ONOR. ROBERT CUTAJAR: L-istess.

L-ISPEAKER: Hawn qbil unanimu. Grazzi lil kulħadd. 
Il-Kumitat huwa aġġornat.


Fis‑1.41 p.m. il‑Kumitat aġġorna għal data oħra li kellha tiġi kkomunikata aktar tard.

